
  
    
      
    
  


山水入门

胡佩衡　编

浙江人民美术出版社


贺序

自吾往北京大学，与画社诸君子讲求六法，乃获识胡君佩衡。胡君之于画也，覃思殚精，循循于规矩之中，而不敢稍有缅越。并著《山水入门》一书，于用笔用墨及云树泉石、人物屋宇各种，备论其法。且系以图，意盖为初学设也。然吾尝观今世之士，偶学为画，师心自用，畔道离宗，阴阳非所知，向背非所计，乱山跋扈，群枝跳梁。其一片模糊也，则诩为未家眷属。其一味硬板也，则称为浙派支流。或秃拙而谬托瓜畴，或粗犷而妄夸道济。间有以六要六长三病十二忌之说进者，不斥为奴隶，即笑为迂拘。然则胡君此书欲求有当于今世学此之心，不綦难乎？虽然，胡君笃实人也，其于缋事既已深造有得，乃举初学所历之境，满为浅说，以供童蒙之求。果能循是以进，得之心而应之手，不堕于魔障，不惑于旁蹊，矩度森严，久则神明变化，将于是编基之矣。若夫高视阔步，有不屑受此检束者，彼诚得天独优，又孰从而限之哉。

己未冬十月，蒲圻贺良朴。


自序

画小技，然进之则近乎道。山水画之馸，然精之则概其全，画不可忽山水。顾可忽乎哉？夫习山水者，代有嫥家。而言画法者，不外有三。一上者无法，高人逸士，偶托心胸，事过境迁，言荃俱失。二次者诡法，好高务远，诡异自矜，遣旨陈词，人多莫测。三下者秘法，卑狭之流，一奇自得，深藏固拒，管钥尝扃。外此，汗牛充栋，采录成书，非侈言夫考跋，即自负于收藏，甚乃聚讼纷纭，一法数说，抽绎一过，疑窦反生，纵或有补于高明，抑复何裨于初学。窃尝论之，一国教育隆替，恒视普通教科书多寡以为断。他且不论，试言文学。我国文辞，岂逊他邦。顾人多家谕户晓，日进通明；而我独局隅株守，普习难资。考其原因，何莫非无浅显教科书以为之厉阶。盖为学，犹升堂先须入门，而入门又有其入门也。又如登高，先以引梯，而引梯又有其引梯也。不资浅近，莫进高深。为学如此，画岂不然。不晓阴阳向背，而辄言乎气运；未知浓淡笔墨，而辄自张神理，甚或一知半解，倒行逆施。既石分三面之不知，复树以四笔而何成。初或蔑裂以求，终且半途而废。此正苏子所谓航断潢绝港以冀臻乎大海也，岂不谬哉。我国习画，向以《芥子园》一谱为圭臬。鄙人不才，妄成是书，非敢自僭于先贤，实欲有裨于后学。盖《芥子园》犹入门，而是书则入门之入门也。《芥子园》犹引梯，而是书则引梯之引梯也。循序渐进，高远自臻。抑又闻之行者之不力，由于识者之过寡。我国画学之衰，至山水一途，无人过问，厥故虽多，而无识者鉴识以资兴助，实系一大原因。苟获是书稍加讽籀，既或有补于入门，即复养成夫鉴识。影响所致，画学为兴。此则尤鄙人所日夜欣祷以望者也。是为序。民国八年己未仲冬，涿县胡锡铨佩衡。


例言

一，是书专为初学山水入门之助。所述树木、山石、屋宇等画法，均极浅近。然循是以造于深远，亦不外乎此。

一，是书注重实用，每节解释虽近繁琐，然为初学计，不得不如此。

一，是书所述画法，或得自师友，或本诸古人，并参以一身之经验，造语浅显，务便初学观读。

一，按是书诸法，练习纯熟，自有左右逢源之妙。

一，是书除叙述画法外，并坿详山水名家略史、文具之预备、参考所用书帖及临帖须知等项。

一，是书因印法不便，未能将画法用墨之浓淡分明著出，故于书内时时说明之。

一，是书殊惭譾陋，倘蒙大雅指疵，当即遵教改正。

编者识。

第一章　总论

第一节　山水名家略史

谭画之始，动称黄帝，年代湮远，考证殊难。即晋之顾恺之、宋之陆探微、梁之张僧繇，虽皆各以画称，要未觏其真迹。有唐以降，缣素犹存，学者可稍稍窥鉴矣。兹分代揭举，具其著者，略坿小传，俾裨初学。

唐

吴道子，名道玄，阳翟人。善画，笔法超妙，称为画圣。其写蜀道山水，岚光云气，洵属化工。

李思训，宗室。善金碧山水，极工丽。以其职称李将军。子昭道，亦善画，称小李将军。

王维，字摩诘，太原人。官右丞。工山水，为南宗之祖。

五代

荆浩，泌水人。字浩然，号洪谷子。善山水。

关仝，长安人。山水师荆浩，与浩齐名。

宋

赵令穰，字大年。所作多小幅，甚清丽。

赵伯驹，字千里。山水、人物、花鸟均极工细。

董源，江南锺陵人。字叔远，又字北苑。水墨似王维，著色似思训，与巨然并称董巨。

巨然，南唐僧，江宁人。山水师董源，时称前有荆关，后有董巨，为异代四大家。

李公麟，字伯时，舒城人。善山水。老归龙眠山庄，号龙眠山人。

李成，长安人。字咸熙，居营邱。山水极清幽。

郭忠恕，字恕先，洛阳人。山水师关仝，重楼复阁，结构精微。

范宽，名中正，字仲立，华原人。性缓，故以别号称。善山水。

郭熙，河南人。山水师李成，云烟变灭，笔墨奇绝，世称郭河阳。

米芾，襄阳人。字元章，号海岳外史。善山水，多以烟云掩映树木，时称大米。子友仁，字元晖，稍变父法，时称小米。

萧照，濩泽人。山水多奇异笔。

燕文贵，吴兴人。善山水、人物，极工细。

许道宁，长安人。山水学李成。

王诜，字晋卿，太原人。尚英宗女，为驸马都尉。善山水，体裁赡丽。

江参，字贯道，江南人。山水师董源，而豪放过之。

惠崇，淮南僧。山水气韵潇洒，多作小景。

南宋

李唐，字晞古，河阳三城人。善山水，极工丽。

刘松年，钱塘人。工山水，为画院待诏。

马远，字钦山，钱塘人。善山水、花鸟。

夏珪，钱塘人。字禹玉。山水学范宽，与李唐、刘松年、马远为南渡四大家。

元

赵孟頫，吴兴人。字子昻，号松雪，一号鸥波。官学士承旨，封魏公，谥文敏。善山水。子雍，字仲穆，山水师董源。

高克恭，字彦敬，号房山。官刑部尚书。山水学二米，而变其法。

黄公望，常熟人。字子久，号一峰，又号大痴。山水有浅绛、水墨二格，卓绝横流，与王蒙、倪瓒、吴镇为元四大家。

王蒙，吴兴人。字叔明，号黄鹤山樵。善山水。

倪瓒，无锡人。字元镇，号云林。山水初师董源，晚年一变古法，以天真幽淡为宗。性高古，时称倪迂。

吴镇，嘉兴人。字仲圭，号梅花道人。山水师巨然。

方从义，字无隅，号方壶，贵溪人。上清宫道士。山水极潇洒。

曹知白，华亭人。字又元，一字素贞，号云西。山水清润。

柯九思，台州人。字敬仲，号丹邱生。山水苍秀，尤善墨竹。

明

沈周，长洲人。字启南，号白石翁，世称石田先生。工山水，与唐寅、文征明、仇英为明四大家。

唐寅，吴县人。字子畏，一字伯虎，号六如居士。善山水、人物。

文征明，长洲人。字征仲，号衡山居士。书画皆工。为翰院待诏。

仇英，太仓人。字实父，号十洲。工山水、仕女。

董其昌，华亭人。字元宰，一字香光，号思翁。山水笔墨淹润。仕至尚书，谥文敏。

徐贲，长洲人。字幼文，号北郭生。山水师董巨。

清

王时敏，太仓人。号烟客，晚号西庐老人。山水得大痴之神，与王鉴、王翚、王原祁号称四王。

王鉴，太仓人。字圆照，号湘碧。官廉州太守。山水深诣董巨。

王翚，常熟人。字石谷，又字曜樵，号耕烟散人，一号乌目山人、剑门樵客、清晖老人。工山水，遍临古大家名画，而集大成。

王原祁，烟客孙，字茂京，号麓台，一号石师道人。山水学大痴。

吴历，常熟人。字渔山，号墨井道人。山水深诣宋元，神韵独绝。

恽格，武进人。字寿平，一字正叔，号南田，一号白云外史、东园客。工山水、花卉，风致超逸。

戴熙，钱塘人。字鹿床，号醇士，一号棆庵、莼涘、松屏、井东居士。山水师石谷，笔墨清腴，神采秀逸。老归乡里，殉郡难，谥文节。

第二节　山水之分宗

山水南北二宗，至唐始分。李思训父子，画极工丽，金碧辉煌，号称北宗。后凡画青绿山水者，属之。王维画中有诗，天机超妙，破钩勒之成规，肇自然之性，派是为南宗。后无论粗笔、细笔，凡以渲淡写江南山水者，均属之。即所谓浅绛山水，亦称南宗淡赭山水。本书所述，专究南宗。

第三节　论用笔用墨

南田翁以有笔有墨谓之画，是欲习画先讲笔墨。夫干湿互用、粗细折中之谓笔，有浓有淡、有晦有明之谓墨。而麓台谓用笔须毛者，即不光之谓。盖用笔须有顿挫曲折，不可迳情直率。倘或草草画过，鲜有能免于光。画匠贪图便捷，其弊即出于此。而所谓毛者，无论中锋、侧锋，写一笔两面，均须剥落如麻皮，非由顿挫，曷克臻此？至中锋，多用于山水钩勒处；侧锋，多用于皴擦处。用墨要诀：浓淡晦明，近处浓，远处淡。晦处浓，明处淡。倘失此法，用笔虽当，而精神仍失。学者于此，宜时时留意也。

第四节　文具之预备

笔

初学山水，须用羊毫小笔。用时先以水泡开，次将水吸去，再濡淡墨少许，便可作画。

着色时，另备一羊毫净笔。先濡水，次吸去水，再濡色。（不可干笔濡色。）为其一色用毕，易于将笔内余色洗去，便濡他色也。

墨

初学虽不必用古墨，切不可用墨汁。须涤砚后，以香墨和清水磨浓用之。用淡墨时，亦须以浓墨调水。

砚旁另置一净水碗，内贮冷水，惟冬日须微温，以便濡水洗笔等用。

纸

作画不可用熟纸（矾纸），非但不吃墨，且易坏手。玉版宣虽系生纸，以太光亦不宜用。学者用加贡宣、六吉宣或清水宣可也。

色

普通南宗山水，所用之色，为花青膏、赭石膏、藤黄、硃磦膏四种。（颜料店均有出售，每种重一钱约价洋五分。）

另备一颜料碟，以便化用颜色。至染法、配色法，均详后第七章。

第五节　论墨色

古人谓用墨如用色，墨色因浓淡可分为五。

焦墨，干墨也。由浓墨再磨而成者也。

浓墨，重墨也。

次浓墨，浓墨少加水是也。

淡墨，浓墨多加水是也。

最淡墨，淡墨再加水，即极淡墨水是也。

初学于五种墨色宜实地试验，分别清晰，则读本书画法时，自可迎刃而解。


第二章　树木

第一节　树干

画干之法，无论中锋、侧锋，四笔即成。如第一图。惟须审阴阳向背之宜，（即背阴处笔须重，向阳处笔须轻是也。）作低昻俯仰之势。（树分四枝，即高枝、仰，低枝俯是。）用笔须有顿挫。双笔平行，一边粗笔，一边细笔，所以显骨力。于生枝及折笔处，酌点以疤。如第二图。

画干用次浓墨，其背阴及点疤处用浓墨。凡画树用笔，左边自上而下，右边自下而上，顺其势也。

第二节　树干穿插法

画两株以上之树，于一丛者，切忌平行，须分形而立，或交叉而生，根顶亦须前后参差，始免呆板。再主树（指最近之一株而言）宜较客树（指一丛中稍远之数株而言）略低，以显宾主揖让之势。虽十数株作一丛者亦然，不过出以参差而已。

第三节　露根法

树根用焦墨着力画之，以显老健。盖画树于平坡腴土，多不露根。但悬崖临水，则非露根莫资挺拔。丛树偶用，以破板刻。露根分繁简式，宜随地势择用。（石不多者，不必用繁式。）

又露根多宜于老树，不可树树用之。用繁式时，以双钩法偏配一边，不可左右形式相等。


[image: ]


第四节　树枝法

由干生枝，枝须顺干安配，务期妥帖疎密。总宜左右平匀，不可偏于一边。一株中枝枝要敛抱，不可放开。尤须互相穿插，始免平枝。形式略分鹿角、蟹爪二种。画枝以浓墨。若主客树均系一种树枝者，则主树枝浓而客树枝淡。

蟹爪树枝既以浓墨画毕，再罩染淡墨。（即于原笔画上，以最淡墨附加一层。）便觉浑厚。于丛树中写一株，尤见古雅。

第五节　枯树之应用

如前节所画二种，均属枯树，以鹿角应用为尤广。四时之景，均不可缺。（无叶则为枯树，添叶即成茂林。）盖枯树多不加点，或仅于老干两旁少加横点，（色墨均可。）如第一图。若更变化而应用之，以淡墨作圆点，罩以汁绿，或迳以汁绿点之，如第二图，则成春树。加较疏之硃磦点，如第三图，则成秋树。若罩以最淡墨，则成烟林寒林矣。

第六节　树叶法

画干之后，少加枝，多点叶，则成各种杂树。惟点叶须随树干形式，愈参差愈妙。且枝干务须清晰，不可为叶所掩。再点叶时，先濡淡墨，再以笔尖濡浓墨，则画出自有深浅之态。（惟夹叶，一律用浓墨。）每叶虽可互相微掩，切忌有重插笔。且无论何种叶点，凡在一树者，其大小形式须略等。兹列最通用叶点八式，并说明如左。（前四种谓之杂树，须错杂用之，不可数株一律。后四种杂用之、专用之均可。）

（一）介字点

介字点形如介字。其附近枝干处用淡墨，外匡用浓墨，由外浸内，自然烟润。（以下个字点、胡椒点、大小混点同此。）用笔须联络，其次序如[image: ]。

（二）个字点

个字点形如个字。画法与介字点同，惟用笔宜稍重。

（三）胡椒点

胡椒点之画法，与前节之春树，同惟用墨点之。

（四）夹叶点

夹叶即双钩叶也，形状甚多，可择取一二种用之。树枝宜用开展，以便添叶。


[image: ]


（五）松叶点

画松针用中锋笔，全体浓墨，宜多不宜少。画成时若嫌不厚，再以淡墨于空隙处加一层。且行笔宜速，否则住笔处结成一团矣。其枝多横出下拖，具有龙蛇之势。干中除点疤外，两旁多画圈，中间稍空白。干中之圈，亦不可太圆，在方圆之闲耳。干之外边，有用焦墨点苔者，惟不可多。画松针用笔之次序如[image: ]此处忌结成一团

（六）柳叶

柳最通用者，为重线柳。树干与他种树同，惟生枝时稍柔软，以便画条。其条下垂，不可左右偏倚。（风柳不在此例，但亦须一律或全向左或向右。）上密下疎，左右分披。须笔笔联贯，不可分开。惟所宜注意者，枝头耳，盖枝头为左右分披之枢纽也。画柳条用中锋笔淡墨，惟枝头须以浓墨略提之。

（七）大混点

大混点，多用于夏景、雨景，所谓米家树是也。须大小点相间。

（八）小混点

小混点，与大混点画法、用法均同。惟形式较小，其与胡椒点异者，彼圆而此匾耳。

第七节　小树法

小树用处最多，或画于较远之山坡，或辅助大树之姿势，亦有填空补白助山皴法者。其画法与大树同，惟远处用墨宜较淡。兹列最通用者如左。

（一）小枯树，荆棘之类也。用笔须顿挫。

（二）远松，干与大松同，惟叶简耳。


[image: ]


（三）杉树，小树中此种最通用。先画树干，然后分两旁自下至上，或自上至下横点之。惟注意高低参差，浓淡相间。（即一株浓一株淡相间。）每株之点，宜上浓下淡。

（四）夹叶小树，惟有此种。

（五）胡椒点小树，用法画法与本节第三种同，惟系圆点。

（六）杉属形式似柳与蟹爪枝，然实不同。其由干生条，须笔笔用力，左条由外向内画，右条由内向外画。

（七）极远小树，圆点而成。方向须一律。惟外围处，稍疏稍小，且用墨极淡。凡山水苍茫，填空补白，均赖此种。

（八）小树相间，除第七种处，各种小树均可相间。

第八节　竹芦水草法

竹

屋旁亭畔，小竹数竿，所以助清兴。先以淡墨画枝干，（亦有先画叶后画干者。）每节宜直。（向左者自上而下，向右者反此。）再以次浓墨画叶，笔须回锋。最后以焦墨画叶数个，加于近干叶上，以显浑厚。总之每株须自联贯，不可数株混成一片。至叶之数目，稀者四笔叶、五笔叶相间，密者五笔叶、六笔叶相间。

芦

水滨时作芦苇，所以出没钓艇。画法，先以淡墨画干，参差交叉。再以淡墨由干画叶。（每株之叶不可混乱。）最后画浓墨叶数个于淡墨叶上。其根因近水，不妨稍齐。

水草

水涯坡侧，时画水草。若停泊钓艇及水中露石处，亦可用之。画法，先以淡墨，再以浓墨数茎提之。用笔回锋为宜。通用者二种。

第三章　石山

第一节　石之轮廓及皴法

山为石之积，故学画山，先学画石。石有轮廓，有皴法。以下分析说明之。

（一）轮廓　石之轮廓，以干淡墨相其形式，作一笔数顿画之。其形式以不圆不方为宜，惟底边稍平耳。向阳处笔宜轻，背阴处笔宜重。复于两旁或一旁钩一二笔，作石纹，为皴时下手处。

（二）皴法　石面之分，全赖皴法。其名称虽有芝蔴、乱柴、大小斧劈、荷叶、解索、折带、云头等之别，要皆由披麻变化而出，故披麻不啻为诸家皴法之祖。盖此种皴法，既易着笔，又不坏手。少加纯熟，即臻秀润。（本编专述披麻皴。）画法，就石纹处皴起，先以淡墨作半椭圆形。（或平行或交叉相间。）惟每石约皴十分之六七，其石顶可任其空白。再以浓墨依原皴笔法，于近石纹处及石边略提一二笔，山水家谓之破，盖皴而不破，必无精神。惟破不可过多，约皴之半已足。

第二节　石之穿插法

石之穿插，全在气脉相联，不致沦于涣散。故有大间小及小间大诸法。盖近山者山为主，大石可以领小石，所谓大间小也。近水处碎石居多，小石可以拥大石，所谓小间大也。总之，无论何种穿插，其钩法、皴法、破法均属相同，不过变化形式，以期联络而已。

第三节　山之轮廓及皴法

画山与画石同，不过轮廓之形状稍异，皴时用墨亦较淡。山势变幻，形式尚多，学者可参看第七章第三节，实习各稿。

（一）轮廓　山之轮廓，分峦、峰二种，平者为峦，高者为峰。其上部均可加以小石，亦须大小相间。

（二）皴法　峦、峰皴法相同，其用笔则如皴石之法，先用淡墨，再破浓墨。若嫌不厚，可用最淡墨水擦其皴多处及下部。（有笔力曰皴，无笔痕曰擦。）且无论峦、峰，皴擦下部均须极淡，以接云气而免生滞。惟峦、峰破法虽与石同，其下部无须破。

山石皴、破二法用笔务须明了，笔笔须稍离，不可相贴。否则必有一片模糊之弊，学者最宜注意。

第四节　山石点苔法

无论山与石，凡皴擦秀润、破法明晰者，可不点苔。古人之点苔，亦以掩皴法之淆乱而已。点苔势宜聚而笔宜散，不可点成一堆。春夏景用平点，秋冬景宜用直点。至斜点、圆点，四时均可用之。（惟一幅中须一律。）法用秃笔浓墨，于山或石交笔处，攒三聚五点之。亦有浓淡墨相间者。至较远之山头或不重要处，全用淡墨，亦可。（凡用焦墨、浓墨点苔，于渲染既干为之较妥。）

第五节　土坡

水滨画坡，或生树木，或筑亭榭，亦或为人坐立之所。画法约同山石，惟因远近而殊。近者有皴，远者则无。至最远者，则用极淡墨水仅画平线数层。普通坡之层数，三层已足。再多则须变方向，否则板滞。其远近之法，略举如左。


[image: ]



[image: ]


第六节　石坡

石坡，平坡也，用法同前。分高、低二种，高者环山，低者濒水。画法，笔须坚硬，自上拖下，以次浓墨钩之，毕后皴以淡墨，其石缝间有用焦墨画草者。

第七节　路径

山水无路径，则无生气。普通平坡，即寓路径之意。其形式均顺自然之势，曲折掩映，不可全露。至画法，与石坡同，惟路阶须平行，且须有长有短，浓淡相间，有来路，有去路，方合理法。

第八节　远山

画远山，无须钩勒及皴法，但以淡墨或螺青涂成远山形式。远山之上部宜浓，下部宜淡。画法，先拟定远山形势，以一笔画成上部，再以清水向下徐徐拖之，足成下部。惟画时须酌量近山情形，近山作峦形者，则远山宜峦；近山作峰形者，则远山宜峰。且远山宜较近山略低。

远山亦有以淡墨钩其外廓者，惟用笔须顿挫，染不染均可。

第四章　泉水云烟

第一节　泉水法

坡或岸近旁之空白处，即水也。此为无笔墨处之泉水。至就有笔墨处论之，初学可习画沙与瀑布及水口诸法，均宜先用淡墨画成，再用浓墨略提。且用笔务须灵活，始见生动。

（一）画沙　山脚或水坡之下，均可画沙画。沙用笔宜平，三五笔即可。惟长短宜参差。

（二）瀑布　两山中间，泻出泉水者，曰瀑布。惟有瀑布之山，其上仍宜有山，以明水有来源之意。瀑旁山石宜浓，以资反映。

（三）水口　既画瀑布，宜画水口。惟画水口较难，故瀑布之小者，多不画水口，以树木或水阁遮掩之，所以藏拙也。至若画水口，笔须有长短曲直，笔笔联络，方有姿势。至水口之外，须画碎石及波纹。

第二节　云烟法

山水苍茫深远，全赖云烟。画云之法，有笔墨者，胸中先拟定大势，以淡墨钩之。用笔须圆熟，再以最淡墨罩其钩多处，或辅以远树小点。

画云无笔墨者，云断是也。长林或高山间，任其一段空白。惟上之意势须联贯，所谓意到笔不到也。

画烟多无笔墨，其异于云者，云用于深山丛林，烟则用于平远坡上及山脚。画法，以极淡墨水上下泻衬而成。（参看第七章第三节七。）中间空白。

第五章　人物屋宇

自来画山水者，于人物、屋宇多不注重，以为徒具形式，无关气韵也。不知人物、屋宇颇关重要，以系多画于明显处，一或不当，全局损色。又其体格数笔即就，非似山石树木之易于改救。故画人物、屋宇时，宜对景生情，设身处地，暗自忖，曰：“我处于此地，得游眺乎？我筑室于此，得揽胜乎？”以及因景地之适宜，以斟酌物体之大小，如在一段落中，人物宜较屋宇为小。在两段落中，远处之人物屋宇宜较近处为小，此最不可不知者。

第一节　人

人之动作形状至伙，然山水中常用者，系最简单之坐、立、步行三式。坐、立二式多置于游眺处，行式多用于途径。画时先以极淡干笔（防其渍也）勾其形式，再以浓干笔略提之。用笔以细为上，人之头宜画于身之前部。半圆已足，余盖颈项也。兹列坐、立、步行三式如左。

（一）侧面


[image: ]


（二）正面

以上甲、乙、丙三式，若二人以上在一处时，则用侧面正面间之，以资照应。

第二节　物

山水中有时用鸦、鸭、雁、鹤等物点缀时景，不过以浓墨勾写其形式而已。然位置亦不可错误，鸦用于寒林，鸭用于池塘，雁用于涉沚，鹤但用于幽居之旁耳。

（一）鸦（棲者、飞者均两笔写成）

（二）鸭（一笔写成，须错落）

（三）雁（亦一笔写成，须近大远小）

（四）鹤

第三节　屋宇类

山水中点缀屋宇，最宜详审地势，妥为安置。山凹处可以筑楼阁式古寺，平坡处可以置平屋或茅亭。而屋宇之方向，不可与画景相反背。屋宇较多者，宜纵横穿插。一味平排，便形呆板。且一幅中，屋宇不可过多，多则有市井气。至画法，先以淡墨钩成大势，再以浓墨提之。亦有全用浓墨者。笔须顿挫，否则光匀如界画，便无意趣。形式尤宜本诸画稿，不可杂羼洋房及作倾侧欲倒等状，致坠恶道。兹列通用各式如左。（图中虚线，系长短比例）。

（一）茅亭　茅亭有甲、乙二式，均于近处平坡用之。

（二）茅屋　茅屋亦有甲、乙二式，可酌量用之。惟二式不可间用。

（三）远屋　远屋约分三式：（甲）隔山或隔江小丛树中用之。（乙）坡间或山凹小丛树中用之。（丙）平坡上用之。用墨均须较淡。

（四）河亭水阁　河亭水阁，多用于水滨山脚。惟用时河亭以一个为限，水阁则一个、数个均可。其画法与茅亭、屋宇同，不过添数柱耳。

（五）寺院　寺院分远、近二式。远式画于山凹，近式画于桥边或林内。无论何处，均以树木掩映，不可全露。画法与屋宇同，惟须露角。


[image: ]


（六）柴门　农居园林，均不可无柴门。甲、乙二式，随意择用。画法同屋宇，惟用墨以干为宜。

（七）塔　塔于山水中亦不可缺，非惟收远景，且以表幽致。画法与远屋同，其下亦以小丛树掩映，层次多寡不拘，自顶向下画之。

第四节　桥梁

山水中，桥梁可以通绝径，可以引幽深，且能联络气脉，使全幅贯穿一气。画法，先以淡墨勾出形式，再以浓墨提其下边。（即二平行线之下一线。）水之大者，用多孔桥。小者，用木板桥。至山泉，则用石桥。桥上有画阶者，笔宜平行。

第五节　船舶

江河中船舶既资点缀，亦可填空。画法与桥梁同，惟须审其地位，水之小者用渡船、钓艇，大者用帆船，但船帆不可与画中风向（如树杪、水草等之风向）相背。


[image: ]



[image: ]



第六章　运用法

第一节　运用概要

山水一运用法也。天地造化，万有不齐，气韵神理，元箸超超。故大之则云烟万丈，驱遣莫测，一运用也。小之则树石竹木，尺幅井然，亦运用也。平之则平坡浅涧，气味悠然，一运用也。峻之则壁立千仞，仰观落帽，亦运用也。虽然，此就其章法而言之者也。进之则纎如毛发，而不失之弱；雄之则笔大如椽，而不失之悍；颕之则锋芒四出，而不失之露；秃之则棱角深藏，而不失之钝，亦运用也。虽然，此犹就其笔法而言之者也。更进之而于墨宜浓者浓之，宜淡者淡之，宜轻者轻之，宜重者重之，宜干者干之，宜湿者湿之，则运用而直进于墨法矣。山水合章法、笔墨而始成，章法、笔墨又以运用而始神。盖有有章法而无笔墨者矣，其弊肤；有有章法有笔而无墨者矣，其弊燥；有有章法有墨而无笔者矣，其弊脆；有有笔有墨而无章法者矣，其弊率。至无笔无墨无章法，斯为下，其弊乱夫肤、燥、脆、率与乱，非所以言山水，尤非所以言运用也。兹特就以上各章所述，施以运用，分为左列举例、实习二节，而有其概要之宜知者如左。

（一）山水分平远、高远、深远三景，即古人所谓以烟平之、以泉高之、以云深之者是。

（二）用烟、用泉、用云须有相当位置，否则凌乱。

（三）山水要键，端在开合，即层次段落是。

（四）一幅之中，远近浓淡最宜详审。大约幅之下方为近，上方为远。近处宜浓，远处宜淡。近者宜大，远者宜小。又近者宜清晰，远者宜糢糊。阴处宜浓，阳处宜淡。

（五）山水须分虚实，盖章法忌太实，须虚以灵之。大树后布涧水，小树后置风帆，于适宜位置添路径及瀑布，画烟断于长林，间平坡于山侧，皆避实就虚之法也。

（六）章法以天然为上，若失自然之性，堆砌成幅，一经悬挂，丑态百出。故初学作画，与其求奇特，宁就平淡。盖平淡近天然，而奇特易流怪诞也。

（七）山水之中，树法最为重要。树之高低，尤不可不知。大约近树宜高，远树宜低，然亦不可过高过低，致失理法。

（八）运用处处以合理为主，则自然有生动气象。

（九）山水须分时季，春山淡冶，夏山苍翠，秋山明净，冬山惨淡。故春山笔墨宜秀润，石不可点笞，树用春树（即第二章第五节第二图是）或柳林。夏山笔墨宜浓湿，石多点苔，树用茂林（即介字、个字、胡椒、大小混点等杂树）。秋山笔墨宜简洁（多用干笔），石略点苔，树用秋树（即第二章第五节第三图是）或杂树叶之较疏者。冬山笔墨宜干枯，石不点苔，树则寒林、松树均可。

第二节　运用举例

本节举例，务期简单，举一反三，自臻繁复。而最简单之山水，实以三段法而成。兹分段说明如左。

（一）章法无论横直，均须平正。先偏一边，画树数株，（尺寸约纸之半。）松柳枯杂，均可随意。树下画石数块，大小相间。树石之后，可画低平坡或近坡，坡上置亭屋，或人行立。坡下画沙或画水草。是为第一段。

（二）树杪后画远坡数层，其方向须与第一段相反。（即第一段靠左边，第二段须靠右边。）坡之形式，须较狭远。坡上画远树或小树，中可掩映远寺或远屋（第五章第三节三之甲乙五之甲）等。是为第二段。

第一段与第二段之间，即系河水。钓艇渡船，随意点缀。倘此地不显空旷，则不画船亦可。

（三）远树顶之后可接画最远坡数层，上画极远小树（第二章第七节之七），再上即可画峰峦。盖长纸宜峰，短纸宜峦，略如第四章第二节所举画烟之式。峰峦后画远山数重。其宜注意者，最远坡与峰峦间相隔之云气不可过宽，亦不可过狭，如一尺画，约以一寸为度。是为第三段。

（四）举上三段，全幅即成。然山水尚有所谓天地头者，不啻为山水中之第四段。盖画山水，留天地，所以见虚灵。如一尺纸，约留天二寸、地一寸。（即除画外，上留二寸，下留一寸空白。）天倍地者，留题款地位也。（地有时不留，而天切不可不留。）

第三节　运用实习

运用实习，其宜注意之点列左。

（一）学者于本节实习各稿，务各临摹一次，可以证实前数章之各种画法。

（一）各稿之取材，均不出前数章所举之外。

（一）各稿段落，与前节举例稍有变异，然开合大纲，仍无出入。

（一）署款须行书，字不可过大过小。书年月及仿某人，另于一行书上下款（或只有下款）。下款不可过下，留图章地位。若款前题诗或叙事者，字无论多寡，上须平行，不可参差。（上款须高一格。）

（一）无论有无上款、下款，总以署姓名为宜。初学不可用居士、道人、和尚等称号，致有画史习气。

（一）图章宁小毋大，名下一颗，已足。常见有用两方或三方，并迎首坠脚者，殊欠大方。（古人得意之作，有用五方图章者，非常例也。）

（一）下列各稿，均可斟酌尺度，临作屏幅及横披。更可于纨扇（用直幅）及摺扇（用横幅）用之。惟扇面多矾，写时不妨多用水衬，且用墨不可过浓，俟渲染毕，方可用浓墨钩点，庶免糢糊之弊。

（一）初学作画，落笔未必即佳，切不可废弃，宜耐性作去。久之纯熟，自臻妙境。所谓练习之功也。躁性者流，一幅未成而纸已十易，不特废纸，且恶习惯既成，终难救药。将来对于珍重之缣素，将若之何。

第七章　渲染法

第一节　渲染概要

墨画既竟，即可从事渲染。盖渲染者，所以助画之浓厚者也。渲以极淡墨水，于山石皴擦处，或树与房屋之向阴处，随原画笔势粗擦一二次，即古人所谓皴。后再以水墨三四，淋者是也。惟不可显出笔迹，始形烟润。渲毕俟干，然后著色。盖着色，即染也。着色时亦须与原画笔墨处处相合，方免乖错。且不可过艳，否则火气生矣。古人每称着色难于画，诚以着色不当，反有掩画之精采者。着色无论何处，用笔须速。如未惬时，一层着毕再着一层，切不可停滞。着色以色至轮廓为止，不可外溢。至着色次第，先以淡赭染树干，惟近根处稍留空白不染。幅中大小树干既染毕，仍用原色染屋壁、桥梁及秋景之夹叶等。再以淡硃磦染人面，（用淡赭嫌黑。）以螺青染人之衣服及树叶屋顶等处。其未着色之树叶，亦于此时审时景之适宜用他色染之。树木染毕，再染山石。色以淡赭墨或淡赭黄，自下至上，下方宜浓，上方宜淡，向阴宜浓，向阳宜淡。毕后，以螺青略提向阴处。全幅染毕，始染远山。若有改变，须于色未干时从速补救，盖以着色既干，即难添加，以色内有胶，前后难交融故也。又着色于始着时，其色为何色，色干时其色为何色，裱出时又为何色，此中关系，至为重要。然此事绝非笔墨所能形容，学者须依法渲染数次，随时体验，始有领会。盖着色有于初着时似浓，至干特即淡，未裱时尚润，裱成后反滞者，此不可不知者也。

第二节　配色及应用

以颜色四种（即花青膏、赭石膏、藤黄、硃磦膏）互相配置，即得许多颜色，以敷应用。配色之法，即将各色分别化开，彼此调和。（配色不可过多，以足用为度，以免弃掷。）无论何色，均可加淡墨少许，所以除火气也。兹将配色诸法及其应用，列表如左。


配色表

第三节　着色须知

（一）在一幅中，着某色时即将用某色处一律染毕，然后改着他色。既省颜色，又免凌乱。

（二）颜色化开时，宜用温水，自无渣滓。盖色中有渣滓，无论如何调配，着于纸上均不烟润。

（三）着色须处处到家不可留空白（指实处言）

（四）初学着色，宁淡毋浓，且不可有笔墨痕。盖笔痕于裱出时颇不雅观。

（五）山水中人物，均系高士逸流，衣服着红色，亦自免俗。

（六）染柳未干时，须以螺青提染枝头。竹、芦、水草亦同。

（七）小树第七种着色时，先以螺青粗染之，不俟其干即以清水外衬，方见烟润。惟形式以参差为上。

（八）藤黄即加墨，亦不可多用，否则俚俗。

（九）全景染毕，始染远山。惟远山最不易染，即古人亦以柳炭略勾形式，始用色染，其难可知。其染法除前第三章第八节所述外，又有先以清水湿其下部，始染上部者，其时上部之色渐渐浸下，自然与烟云衔接。若夫以淡赭染远山，则成晚霞景矣。

（十）数株夹叶树，不妨留一株不染，亦殊大方。再树叶之着色，虽在一株之中，亦须有浓处，有淡处，方不平板。再染夹叶时，每笔只染一叶，不可一笔染数叶。


第八章　画诀漫录

凡作画，无论树、石，均须用写字法，笔笔用力，不可草率，以通体无一懈笔为佳。

凡不相干之笔墨，宁缺勿滥，即古人惜墨如金之意。

凡作画，用笔须有粗有细，有浓有淡，有干有湿。若出一律，则光滑矣。又用笔沉着，则毛涩，挑达则光滑。

凡作画，须聚精会神，以淡笔钩出大势，然后悬诸壁间，静观移时，有不妥处即可改正，始行皴染，庶无大疵。

无论画树、石、屋宇等，若初次画就时笔墨洽好，可无须再提。勉强钩提，反掩妙处。

大胆落笔，细心收拾。盖初画时，可以淡墨随意钩点。至结尾时，何处宜钩点，何处不宜钩点，须处处着意。

清初四王，食古而能化者也。且真迹尚不难觏，学者可于此入手。其较之冒学宋元赝迹者，获益自多。以上总论。

凡画树，不可过小，否则无挺拔之气，且全幅不易联络。

凡画树，须处处折转，不可有半寸直笔。

枯树于画中最不可少，即茂林亦须用之。古人云：“画无枯树，则不疏通。”此之谓也。且丛树中加枯树一株，成肉中有骨之状。

画树枝，笔笔须有来历，否则紊乱。须有穿插，否则平板。

作画先画树，则树虽千百株，亦能容纳。且前后远近，亦易位置。露根之树，尤宜先画。倘先石后树，则树之安插难矣。

树干除点疤外，有空处时，不妨以淡墨略皴一二笔，以显圆厚。

画树枝，如以米一撮，就地向外洒之，近密远疏，形势天然。

凡画有叶树，枝干无须画全，宜有一二处少为缺空，以便添叶。因枝上盖叶，易淆乱也。再各枝上之叶，亦须个个有着落，不可一片糢糊。以上论画树。

山石之轮廓钩定，静看良久，自然有皴之下笔处。再轮廓钩定，然后皴之。不可由碎处积为大山。

后人画山，擦多皴少，以致糢糊，最为不可。

凡树头向左者，其山峰之姿势须向右。

凡山后有山时，其脉络须联贯，形式亦不可过于悬殊。平峦之后突出高峰，最为不可。

皴山、皴石，两旁须浓，中间须淡，所谓石分三面也。

单层峰峦，不可用瀑布，否则水无来源。

山之钩法不可有一笔圆形，正峰亦不可多方，显邱壑变幻之态。

数峰分前后者，其间须隔以云气。若数峰相连，可以不隔云气。

山有土、石之分，凡有小石及多棱角处，石山也。若直钩直皴，则土山耳。无论皴染，石山宜浓，土山宜淡，庶免土石不分之弊。

着色既干，仍觉不精采时，可再以焦墨于山石重要处稍提之，便可灵活。昔黄鹤山樵以所画出质于子久，子久熟视，略添数笔，遂觉岱华气象。所谓画龙点睛是也。但提笔太多，必至壅滞，学者宜酌量为之。以上论画山石。

屋宇之空敞处（指堂中门内），下半部渲以清水，上半部染以极淡墨水，墨色渐浸下方，自有深邃之致。

凡山水中人物，须清瘦，不可肥胖。以上论画人物、屋宇。

凡不善着色者，或颜料缺之时，不妨以渲代染。盖于渲毕时，再以淡墨染树干、叶草及屋顶、衣服、远山等处，不特浑厚，且觉逸雅绝俗。惟不可不分浓淡。

天地处均不可染。（除雨景雪景外。）否则易涉俚俗。

古人衣服下部为裙，多白色，故可不染。其上部之衣，染青赭等色均可。以上论渲染。

初学和画，细笔为上。虽有时失之纎嫩，久之自不弱矣。若根基不固，觕犷从事鲜有不流于俗野者。古人有时用大笔作画，然功力既深，故肆意无害。初学安能藉为口实哉？

印色之佳者殊鲜，非退色即出油，亦为画之玷也。欲防其弊，于盖章后用极细白矾屑洒其上，俟干扫除之。虽日久，亦无浸油退色之患。

题款时，亦不可用墨汁，否则裱出即糢糊矣。以上杂论。

第九章　参考用书

第一节　书类

论书画之著者，莫如《宣和画谱》《清河书画舫》《庚子销夏记》《江村消夏录》《画征录》《墨林今话》各种，然多系画家小传及所见书画，专供赏鉴家用，初学可无需此。至论画法之书，其可购备，以供参考者列表如左。

第二节　画类

学者既知画法，即可从事临摹，则画稿尚焉。古人真迹固佳，特价值过昻，且不易得。次即近日之玻璃板画帖，可于各店出版之印刷清晰原稿真确者，任择数种，观摩之可也。


第十章　临帖须知

初学临帖，往往不注意古人笔墨，徒行抄录形式。即复草率了事，其弊无论何稿帖，均属千篇一律。既未脱己之笔意，其将何由进步？夫古人作画，均由一写字脱化而出。虽一点之微，亦不肯轻于放过。故欲临帖时，须将所临帖审视久之。先看位置，次看用笔，再看用墨，最后乃看全幅之精神，某树如何，某石如何，确有心得，始行操笔，则纵不能神肖古人，亦自与蔑裂者异。再临帖用纸，须与原稿大小略等。曩见友人以册页原稿临成大幅，反觉闭塞者，此亦学者所宜知也。前章所举各帖，每帖中亦有稍繁难者，学者先择简单者临之，于繁难者暂略之可也。

